
IežanKanta 
oahpisin 
– ofelaš riikkavuložiidda



2 Vuorká-bálvalusat

IežanKantas oainnát iežat 
dearvvašvuođadieđuid
Go divššut áššiid almmolaš dahje priváhta  
dearvvašvuođafuolahusas dahje apoteaikkas,  
dieđut du fitnamis vurkejuvvojit Kanta-bálvalusaide.  
Go háliidat lohkat iežat dearvvašvuođadieđuid,  
don galggat čálihit sisa IežanKantai.  
IežanKantas oainnát ovdamearkka dihte  
dutnje čállojuvvon reseapttaid  
ja doaktára dahkan merkemiid dahjege fitnandieđuid.  
Boahttevuođas maiddái sosiálabálvalusaid dieđut  
oidnojit IežanKantas.  
Sosiálabálvalusat leat ovdamearkka dihte  
lápmásiidbálvalusat ja ássanbálvalusat. 

Jus attát dasa lobi,  
buot ámmátolbmot, geat du dikšot, oidnet dieđuid,  
mat du birra leat vurkejuvvon Kantai.  
Lobi addin álkidahttá  
dearvvašvuođafuolahusa ámmátolbmo barggu.

Dát ofelaš muitala,  
maid dieđuid gávnnat IežanKantas.  
Ofelaš muitala maiddái,  
mat dieđut du birra čájehuvvojit  
ámmátolbmuide, geat geavahit Kanta  
ja mo sáhtát váikkuhit dasa.

IežanKantai sisa čáliheapmi
Sáhtát geavahit IežanKanta,  
jus dus lea suopmelaš persovdnadovddaldat  
ja muhtun čuovvovaš dovdánreaidduin:

• neahttabáŋkodovddaldagat

• mobiilasihkkarastin

• sihkkarastinpersovdnakoarta.

Ná čálihat sisa IežanKantai
1. Mana čujuhussii kanta.fi.
2. Coahkkal boalu siiddu olgešbealde badjeravddas  

Kirjaudu Omakantaan (čálit sisa IežanKantai).
3. Vállje dovdánvuogi

Dovdáma maŋŋá  
beasat IežanKanta ovdasiidui.

Mo sáhtán atnit ávkin 
IežanKanta?
IežanKantas sáhtát

• geahčadit reseapttaid ja bivdit daid ođasmahttima

• geahčadit du dearvvašvuhtii ja dikšui laktáseaddji dieđuid,  
ovdamearkka dihte laboratoriabohtosiid ja diagnosaid

• dahkat ealaluobahandáhtu ja dikšundáhtu

• geahčadit vuolleahkásaš dahjege vuollel 18-jahkásaš máná 
dieđuid

• dikšut áššiid nuppi ollesolbmo beales,  
jus dus lea dasa fápmudus dahjege lohpi.

Dieđuid vurken Kantai veahkeha du  
ja dearvvašvuođafuolahusa ámmátolbmuid.  
Divššu dorvvolašvuohta buorrána,  
go du dearvvašvuođadieđut leat ovtta sajis.  
Ámmátolbmot, geat du dikšot, oidnet  
dutnje mearriduvvon dálkasiid ja du dutkanbohtosiid.  
Dalle seammá dutkamušaid ii dárbbaš dahkat máŋgii,  
ja nu seastašuvvá áigi ja ruhta.

Du dieđut vurkkoduvvojit 
dorvvolaččat Kantas
Kanta-bálvalusain du dearvvašvuođadieđut leat dorvvastuvvon.  
Du dearvvašvuođadieđuid sáhttet oaidnit dušše ámmátolbmot,  
geaiguin don divššut áššiid dahje geat dikšot du.  
Du dieđut dollojuvvojit suollemassan,  
eaige dat luobahuvvo ovddos guvlui du lobi haga.

Jus háliidat, sáhtát addit lobi iežat dieđuid luobaheapmái  
dearvvašvuođafuolahusa sierra organisašuvnnaid gaskka.  
Dalle du dikšu ámmátolmmoš oaidná Kantas  
maiddái eará sajiin čállojuvvon dikšundieđuid.  
Dát sáhttet leat ovdamearkka dihte  
dieđut, maid eará báikegotti dearvvašvuođafuolahus  
dahje priváhta dearvvašvuođafuolahus lea čállán.  
Sáhtát gieldit iežat dearvvašvuođadieđuid luobaheami  
organisašuvnnaid gaskka juogo ollásit dahje oassái.  
Sáhtát ovdamearkka dihte gieldit  
man nu dihto fitnangeardde dieđuid luobaheami.

Máná bealis áššiiddikšun 
IežanKantas 
Fuolaheaddji oaidná vuollel 10-jahkásaš máná 
dearvvašvuođadieđuid IežanKantas. 

Fuolaheaddji oaidná maiddái 11−17-jahkásaš mánáid dieđuid,  
go iežas dearvvašvuođafuolahusas  
leat dahkkon rievdadusat diehtovuogádahkii.

Dikšu ámmátolmmoš árvvoštallá,  
sáhttágo vuolleahkásaš dahjege 18-jahkásaš mearridit iežas divššus.  
Mearridannávccalaš nuorra olmmoš sáhttá ieš válljet,  
oidnojitgo su dieđut fuolaheaddjái IežanKantas.  
Jus nuorra ii sáhte mearridit iežas divššus okto,  
oaidná maiddái fuolaheaddji fitnama dieđuid. 

Nuppi ollesolbmo beales  
áššiiddikšun IežanKantas
Sáhtát dikšut áššiid IežanKantas maiddái nuppi ollesolbmo beales.  
Áššiiddikšuma várás dárbbašat Suomi.fi-fápmudusa.  
Fápmudusa namma lea Terveydenhuollon asioiden hoito  
(Dearvvašvuođafuolahusa áššiid dikšun).

Seammá fápmudusain sáhtát dikšut áššiid nuppi ollesolbmo beales  
maiddái máŋggain eará dearvvašvuođafuolahusa elektrovnnalaš bálvalusain.  
Fápmudusa sáhttá dahkat čujuhusas Suomi.fi.  
Ovdamearkka dihte eallilan dahje buohccán olmmoš sáhttá ávkašuvvat das,  
ahte muhtun dikšu áššiid su beales IežanKantas.

Nuppi ollesolbmo beales sáhttá ovdamearkka dihte

• bivdit ođasmahttit reseaptta

• geahčadit laboratoriadutkamušaid bohtosiid

• geahčadit dieđuid fitnamis dearvvašvuođafuolahusas.

Gos oaččun lassedieđu?
• kanta.fi 

• dearvvašvuođafuolahusa ámmátolbmot ja apoteaikkat

Čuovo min dáppe
• Facebook: Kantapalvelut

• Twitter: @Kantapalvelut

Kela bajásdoallá Kanta-bálvalusaid.  
Kela ovddida Kanta-bálvalusaid  
Dearvvašvuođa ja buresveadjima lágádusain  
ja sosiála- ja dearvvašvuođaministeriijain.


